
आप सभी पाठकगण पत्रिका मेंंं प्रकाशित लेखों पर 
अपने विचार या कोई सुझाव हमेंंं हमारी ई-मेल आईडी 
response50123@gmail.com पर भेज सकते हैं। 

स्थान की उपलब्धता के अनुसार हम आपके विचारों को 
शामिल करने का प्रयास करेंगे। 

—सम्पादक ‘चाणक्य वार्ता’ Ó

सम्पादक के नाम पत्र
चाणक्य वार्ता के 16 मई 2024 के अंक में 
पत्रिका के संपादक डॉ. अमित जैन ने अपने 
संपादकीय में अरविंद केजरीवाल की अंतरिम 
जमानत पर अपने विचार लिखे हैं। इसी आधार 
पर झारखण्ड के पूर्व मुख्यमंत्री हेमंत सोरेन की 
याचिका को कोर्ट ने खारिज कर दिया। इसके 
पीछे मुझे लगता है कि दोनों पर लगे आरोपों में 
कुछ अंतर है। झारखंड के मुख्यमंत्री पर जमीन 
कब्जे का आरोप है, जिसमें जांच एजेंसी को 
कुछ रिकवरी नहीं दिखानी है। क्योंकि जमीन 
तो अपने स्थान पर मौजूद है। जबकि अरविंद 
केजरीवाल के मामले में करोड़ों रूपये का 
लेन-देन हुआ है। वो रूपये किस-किस से होते 
हुए आए और कहां गए यह ईडी को खोजना 
है। जब केजरीवाल को अंतरिम जमानत मिली 
थी, तब तक ईडी ने उनके खिलाफ पूरक 
चार्जशीट भी दाखिल नहीं की थी। 

नवरतन पिंचा जैन 
चेन्नई, तमिलनाडु 

चाणक्य वार्ता में लोकसभा चुनाव के पहले 
तीन चरणों के मतदान पर डॉ. अमर सिंघल 
का लेख पढ़ा। उन्होंने बड़ी बारीकी से पूरे देश 
में इस लोकसभा चुनाव के अंदर क्या हुआ, 
इस पर अपने विचार रखे हैं। उन्होंने इस बार 
कम मतदान का कारण बढ़ती गर्मी को बताया 
है। अधिकांश लोग ऐसा ही कह रहे हैं। किंतु 
मेरा मानना है कि गर्मी तो पूरे देश के लिए है, 
लेकिन भारत के एक हिस्से में मतदान अच्छा 
हो रहा है, जबकि दूसरे हिस्से में कम। जैसा 
कि लेखक ने भी लिखा है कि महाराष्ट्र में 
अभी तक मतदान बहुत कम हुआ है। जबकि 
पश्चिम बंगाल, पूर्वोत्तर भारत सहित दक्षिण 
भारत के कई राज्यों में वोटिंग अच्छी रही। 
इसलिए कम से कम गर्मी तो कम मतदान का 
एकमात्र कारण नहीं हो सकती। इसी अंक में 
दक्षिण भारत के मतदान पर वहां के लोगों के 
विचार ईश्वर करुण द्वारा संकलित किए गए 
हैं। इन विचारों को पढ़कर ऐसा लगा कि इस 
बार दक्षिण भारत के चुनाव परिणाम पिछली 
बार से अलग होंगे। शायद ये परिणाम हमें 
चौंका भी सकते हैं। इसी अंक में जम्मू-कश्मीर 
में लोकसभा चुनाव पर रमेश गुप्ता का लेख 
पढ़ा। इस बार यह चुनाव प्रदेश के लिए अत्यंत 
महत्वपूर्ण हैं। क्योंकि मतदान में दिख रहे 
उत्साह के कारण पिछले कई दशकों के रिकार्ड 
टूट रहे हैं। 

आशु जैन 
बेंगलुरु, कर्नाटक

चाणक्य वार्ता के 16 मई अंक में विभिन्न 
संप्रदायों के जनसंख्या अनुपात में आ रहे 
परिवर्तन पर श्याम जाजू का लेख पढ़ा। लेखक 
ने इस धार्मिक जनसंख्या असंतुलन पर अपनी 
चिंता व्यक्त की है। मुझे लगता है इस विषय 
पर उन लोगों को भी सोचना चाहिए, जिनके 
कारण यह समस्या हम सभी के सामने आई है। 
भारत के पास संसाधन सीमित हैं और उनका 
उपयोग करने वाले लगातार बढ़ रहे हैं। इससे 
सभी को समस्या होगी। दूसरी ओर जब कोई 
इस आधार पर जनसंख्या बढ़ाने की बात करता 
है कि हम अधिक होंगे, तो अधिक संसाधनों 
व अधिकारों की मांग कर सकेंगे। तो यह बात 
अन्य के लिए बहुत अधिक खतरनाक हो जाती 
है। अपने लेख में लेखक ने जिन चिंताओं का 
वर्णन किया है, यह समस्या उससे भी कहीं 
अधिक बड़ी है।

अतुल मिश्रा 
बनारस, उत्तर प्रदेश

चाणक्य वार्ता में डॉ. अभिषेक त्रिपाठी ने 
अपने यात्रा वृतांत के माध्यम से स्पेन के 
बार्सिलोना क्षेत्र के बारे में बताया है। उनका 
वृतांत पढ़कर लगा कि पर्यटन की दृष्टि से 
यह बहुत ही आकर्षक स्थान है। लेखक ने 
यहां की लोककला और वास्तुकला के बारे में 
बताया, जो देखने लायक लगता है। लेखक ने 
बार्सिलोना के एक आंदोलन की बात भी लिखी 
है, जिसमें बताया गया है कि यह क्षेत्र स्पेन से 
अलग होना चाहता है क्योंकि संस्कृति और कई 
अन्य मायनों में इनकी परंपराएं स्पेन से नहीं 
मिलती। मैं समझता हूं कि उन्हें एक बार भारत 
की स्थिति का भी अध्ययन कर लेना चाहिए। 
सिर्फ विविधता अलग स्वायत्त देश बनने का 
कारण नहीं होनी चाहिए। 

निर्मल गुप्ता 
भोपाल, मध्यप्रदेश

चाणक्य वार्ता के 16 मई के अंक में बैटल 
ऑफ अबरडीन पर राजेंद्र पाल शर्मा का 
लेख पढ़ा। जहां तक मुझे पता है आज भी 

अण्डमान व निकोबार द्वीप समूह में कई ऐसे 
स्थान हैं, जहां आदिवासी समाज के अतिरिक्त 
कोई और नहीं जा सकता। लेखक ने इस लेख 
में भारतीयों और अंग्रेजों के लिए सभ्य लोग 
शब्द प्रयोग किया है। किंतु आदिवासी जिन्हें 
मैं वनवासी कहना अधिक उपयुक्त समझूंगा 
को हम असभ्य नहीं मान सकते। उनकी भी 
एक सभ्यता है। लेख के अनुसार दूधनाथ ने 
अपने कैदी साथियों को बचाने के लिए इन 
वनवासियों से विश्वासघात किया और अंग्रेजों 
को सतर्क कर दिया। जिसके कारण वनवासी 
बैटल ऑफ अबरडीन हार गए। इस युद्ध में 
शायद कुछ कैदी मारे जाते, जैसा कि दूधनाथ 
को उम्मीद थी, लेकिन अंग्रेजों को भी अच्छा 
सबक मिलता। दूधनाथ अपने बचे हुए कैदी 
साथियों को भी वनवासी समाज में शामिल कर 
सकता था। 

महेश लुहार
जयपुर, राजस्थान

चाणक्य वार्ता के 16 मई के अंक में हरियाणा 
की नायब सरकार पर आये एक राजनीतिक 
संकट पर विशाल शर्मा का लेख पढ़ा। इस 
वर्ष के अंत तक प्रदेश में विधानसभा चुनाव 
हो जाएंगे। ऐसे में मुझे नहीं लगता कि विपक्ष 
अविश्वास प्रस्ताव लाने का प्रयास करेगा। 
लोकसभा चुनाव में बढ़त लेने के लिए निर्दलीय 
विधायकों के समर्थन वापसी को मुद्दा बनाया 
जा रहा है। हो सकता है कि जब भी विधानसभा 
चुनाव की घोषणा हो, तब यह विवाद फिर 
उठे। इसी अंक में चाणक्य वार्ता के 200वें 
अंक पर अनुपमा अग्रवाल की समीक्षा पढ़ी। 
यह अंक संत शिरोमणि आचार्य श्री विद्यासागर 
जी महाराज विशेषांक के रूप में प्रकाशित 
किया गया था। संत श्री के बारे में जितना 
लिखा जाए, कम ही है। उनका समाधिमरण 
जैन समाज ही नहीं बल्कि पूरी दुनिया के लिए 
एक अपूर्णीय क्षति है। 

दिनेश जैन 
गांधीनगर, गुजरात




